
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

একেই কি বলে সভ্যতা?
২৭


 প্রসন্ন। তুই, ভাই, মিছে বকিস্ কেন? হাতে রঙ না থাকে পাব সে মা।

 নৃত্য। এই এলো, আমি টেক্কা মারলেম।

 হর। এই নেও।

 নৃত্য ও কিও, পাষ দিলে যে?

 হর। হাতে ত্রুপ না থাকলে পাষ দেবো না তো কি করবো।

 নৃত্য। এস কমল, এবার ভাই তোমার খেলা।

 কমল। আমি ভাই বিবি দিলাম।

 নৃত্য। মর, ও যে আমাদের পিট, তুই বিবি দিলি কেন?

 কমল। বাঃ বিবি দেবে না তে কি? সায়েব কোথা?

 নৃত্য। এই যে সাহেব আমার হাতে রয়েচে-।

 কমল। আমি তো ভাই আর জান নই।

 নৃত্য। মর ছুঁড়ি, খেলার ইসরায় বুঝিতে পারিস্ নে? তোর মোতন বোকা মেয়ে তে, আর দুটী নাই লা, তুই যদি তাস্ না খেলতে পারিস, তবে খেলতে অসিস্ কেন?

 কমল। কেন, খেলতে পারবে না কেন?

 নৃত্য। একে কি কেউ খেলা বলে? তুই আমার টেক্কার উপর বিবি দিলি।

 কমল। কেন? বিবিটে ধরণ গেলে বুঝি ভাল হতো?

 হর। আর ভাই, মিছে গোল করিস্ কেন?

 নৃত্য। (কমলার প্রতি) কি আপোদ, যখন সায়েৰ আমার হাতে আছে তখন তোর আর ভয় কি?

 কমল। বস্, তুই পাগল হলি না কি লো? তোর হাতে সাহেব তা আমি টের পাব কেমন করে লা?

 নৃত্য। তুই ভাই যদি তাল খেলা কাকে বলে তা জানতিস্ তৰে অবিশ্যি টের পেতিস্।

